
      1939 чылдың март 27-де Сүт-Хөл кожууннуң  Кара-Чыраа суурунга бөдүүн арат өг-бүлеге төрүттүнген. Суг-Аксы, Кызыл-Тайга эге школазынга өөренип   чоруун. Кызылдың 2 дугаар ортумак школазын дооскан. Абаканның, Кызылдың башкы институттарын, Москваның Ломоносов аттыг күрүне университедин дооскан.

Күш-ажылчы чуртталгазын Туранның 2 дугаар ортумак школазынга эгелээн. «Тываның аныяктары»  солунунга, күрүне   комитединге, телевидение, радиога ажылдап чораан.

Чогаал ажылын школачы үелерниде бижип эгелээн. Ооң ажылдары: «Арбас-Ойну мунувуткаш», «Хемчиктиң ыры», «Акым дугайында тоожу», «Иениң салым-хуузу», «Кара-Бай», «Дошкун чылдарның чазы», «Хемчиктиң ыры» дээш оон-даа өске.

 Тываның  алдарлыг   чогаалчызы, төөгү  эртемнериниң  кандидады, сураглыг журналист, башкы.  Тыва чогаалчыларның ийиги салгалының төлээзи,  чогаалчы деп уран мергежилди шиңгээдип апкан бирги профессионал  херээжен чогаалчы. Тыва  журналистика  хөгжүлдезинге улуг үлүг-хуузун  киирген публицист.
2-ги рубрика:




Койгунак.

Ачам биле агаарлаар дээш,

Алаактыва базыптывыс.

Койгунак бо мурнувустан

Кожаңгырлап ыңай болду.


Хоюп дескен койгунакче


Холум чайып кыйгырдым.


Амдыы койгун тоовады-даа,


Аргазынче шимеш диди.

Кортук чүве койгунчугаш

Хоруй берген олур боор.

Азыралга өөретсимзе, 

Адырылбас апаар оң.

             Оваа.

Амыдырал оруктары

Артка ыяап сени эккээр,

Аңаа чедир орук  уузун,

Артынчак-даа чиик эвес.

Белдер, шаттар эртип чорааш,

Бедик артка үнүп кээр сен,

Орук кыдыы дөлем черде

Оваа сени уткуп алыр.






Аъдыңдан дүш, артынчааң чеш,






Аъжы-чемиң   дээжизин чаш,






Агың-көгүң, аъдың хылын






Азып, баглааш чалбарыыр сен,






Оваа  улам бедиир кылдыр 






Орта  даштан немей  салып,






Чаңчылывыс  үревейн






Сагызыңза аксың  кежии.

Арттың кыры бедик черден

Арыг салгын ыраар эвес.

Сеткилиңни  сергедир  хап,

Сеңээ  күштү немеп-даа бээр.

Эртер орууң   узун-даа бол,

Эрес сорууң сени кагбас.

Оваадыва мөгейгештиң,

Орууң улап чоруптар сен.

